
ORPHEE CHANTE HERCULE

Otia sopitis ageret cum cantibus Orpheus
neglectumque diu deposuisset opus,
lugebant erepta sibi solatia Nymphae,
quaerebant dulces flumina maesta modos.
Saeva feris natura redit metuensque leonem
implorat citharae vacca tacentis opem.

lllius et duri flevere silentia montes

silvaque Bistoniam saepe secuta chelyn.
Sed postquam Inachiis Alcides missus ab Argis
Thracia pacifero contigit arva pede

diraque sanguinei vertit praesepia regis

et Diomedeos gramine pavit equos,

tunc patriae festo laetatus tempore vates
desuetae repetit fila canora lyrae

et resides levi modulatus pectine nervos
pollice festivo nobile duxit ebur.

Vix auditus erat : venti frenantur et undae,
pigrior astrictis torpuit Hebrus aquis,

porrexit Rhodope sitientes carmina rupes,
excussit gelidas pronior Ossa nives.

Ardua nudato descendit populus Haemo

et comitem quercum pinus amica trahit,
Cirrhaeasque dei quamvis despexerit artes,
Orpheis laurus vocibus acta venit.

Securum blandi leporem fovere molossi
vicinumque lupo praebuit agna latus.
Concordes varia ludunt cum tigride dammae,
Massylam cervi non timuere iubam.

llle novercales stimulos actusque canebat



Herculis et forti monstra subacta manu,
qui timidae matri pressos ostenderit angues
intrepidusque fero riserit ore puer.

